
Miranda kontseilariak 2009ko Nafarroako Aurrekontuen aurreproiektua aurkeztu dio Nafarroako Ekonomia eta Gizarte Kontseiluari

Aurreikusten duten gastua 4.301 milioi eurokoa da

Osteguna, 2008ko urriaren 30a. Álvaro Miranda Simavilla bigarren presidenteorde eta Ekonomia eta Ogasun Departamentuko kontseilariak 2009ko Nafarroako Aurrekontuen aurreproiektua aurkeztu dio, gaur, Nafarroako Ekonomia eta Gizarte Kontseiluari. Aurreikusten duten gastua 4.301 milioi eurokoa da. 

Ekitaldia Nafarroako Jauregian egin dute, gaur goizean, eta Kontseiluak aurrekontuei buruzko dokumentua aztertu du. Era berean, hainbat zerga aldatzeko lege proiektua eta zergen arloko beste neurri batzuk ere aztertu ditu. Gaur egin duten balioespena aginduzkoa da araudiaren arabera, eta Nafarroako Gobernuak, bihar (ostirala, urriaren 31), ezohiko bilkuran, dokumentuak onartuko ditu. Ondoren, Nafarroako Parlamentuari igorriko dizkio, eztabaidatzeko eta bozkatzeko. 

Nafarroako Ekonomia eta Gizarte Kontseiluaren eginkizunak eta kideak

Nafarroako Ekonomia eta Gizarte Kontseilua organo aholku-emailea da, eta Ekonomia eta Ogasun Departamentuaren mende dago organikoki. Kontseiluak 28 kide ditu, presidentea barne (aipaturiko Departamentuko kontseilaria), eta bere eginkizun nagusiak honako hauek dira: gizartearen eta ekonomiaren arloetako gaiak arautzen dituzten foru legeen aurreproiektuei buruzko txostenak egitea eta iritzia ematea (Nafarroako Aurrekontu Orokorren aurreproiektuari dagokionez, batik bat); eta ekonomia, zerga, lan, nekazaritza, enplegu, eta gizarte ongizateko edozein gairi buruzko txostenak egitea eta iritzia ematea. Hori guztia, Nafarroako Gobernuak edo Parlamentuak hala eskatzen dionean, edo bere ekimenez. 

Nafarroako Ekonomia eta Gizarte Kontseiluko kideak honako erakunde hauetako ordezkariak dira: Foru Komunitateko Administrazioa; Nafarroako Udalerrien eta Kontzejuen Federazioa; UGT, CCOO, ELA eta LAB sindikatuak; Nafarroako Enpresaburuen Konfederazioa; Nafarroako Nekazaritza Kooperatiben Batasuna; Iratxe Kontsumitzaileen Elkartea; Nafarroako Nekazari eta Abeltzainen Batasuna; Nafarroako EHNE nekazarien sindikatua; Nafarroako Lan Enpresen Elkartea; Gurelur elkarte ekologista; Nafarroako Unibertsitate Publikoa; eta Nafarroako Etxekoandre, Kontsumitzaile eta Erabiltzaileen “Santa María La Real” Elkartea. 

Aurreproiektuko zenbateko nagusiak

Esan dugun moduan, 2009ko Nafarroako Aurrekontuetako gastua 4.301 milioi eurokoa izanen dela aurreikusten dute, eta gastuaren gehiengoa herritarrei zerbitzuak eskaintzeko gastu sozialerako (gastuaren %55,3) eta inbertsio publikoa bultzatzeko izanen da. Inbertsio publikoa, zehazki, %16 handituko da, ekonomia suspertze aldera, eta biztanleko batez besteko gastua 7.100 eurokoa izanen da. 

Guztizko zenbatekoa 2008koa (4.287 milioi euro) baino handixeagoa izanen da (+%0,34), eta gainera, hasieran aurreikusi zutena baino 140 milioi gehiago gastatzea aurreikusten dute. Hain zuzen ere, urriaren 8an aurrekontuak finantzatzeko esparru berria onartu zuen Zerga eta Finantzaketa Politikaren Kontseiluak, eta horri esker handitu ahal izan dute 2009ko Nafarroako gastu ahalmena. 

2009ko Aurrekontuek hiru oinarri dituzte, eta lehenengoa “gastuaren zorroztasuna eta eraginkortasuna” da. Gobernuak, ildo horretan, gastu arrunta %6 murriztu du.

Bigarren oinarria “herritarrekiko konpromisoa” da. Zehazki, Aurrekontuen aurreproiektuaren bidez nafar gizarteari eskainitako zerbitzuak mantendu eta hobetu nahi ditu Nafarroako Gobernuak, eta hala, guztizko zenbatekoaren %55,3 Hezkuntzarekin, Osasunarekin, Gizarte Gaiekin, Etxebizitzarekin eta beste zerbitzu batzuekin zerikusia duten proiektu eta zerbitzuetarako izanen da. Politika horren bidez egoera txarrean dauden taldeei krisi ekonomikoari aurre egiten lagundu nahi die gobernuak, eta gainera, herritar guztiei eskainitako zerbitzu publikoen kalitatea sendotu nahi du. 

2009ko Aurrekontuetako hirugarren oinarria “ekonomia suspertzeko bultzada” da. Horretarako, 2009ko inbertsio publikoa %16 handitu du Gobernuak (329,9 milioi euro guztira), eta inbertsio gehienak Nafarroa 2012 Planeko lehentasunezko proiektuetarako izanen dira. 

Aurrekontu handiena Osasun Departamentuak (903,1 milioi euro), Ekonomia eta Ogasun Departamentuak (710 milioi euro) eta Hezkuntza Departamentuak (644,1 milioi euro) izanen dute. 

Gainerako Departamentuetako aurrekontuak, berriz, honako hauek izanen dira: Berrikuntza, Enpresa eta Enplegu Departamentua, 413,7 milioi euro; Familia, Gazteria, Kirol eta Gizarte Gaietako Departamentua, 362,7 milioi euro; Lehendakaritza, Justizia eta Barne Departamentua, 284,7 milioi euro; Toki Administrazioko Departamentua, 254,3 milioi euro; Etxebizitza eta Lurralde Antolamenduko Departamentua, 236,2 milioi euro; Herri Lan, Garraio eta Komunikazio Departamentua, 202,5 milioi euro; Landa Garapen eta Ingurumen Departamentua, 180,2 milioi euro; Kultura eta Turismo Departamentua, 74 milioi euro; eta Erakundeekiko Harremanetarako eta Gobernuaren Eledunaren Departamentua, 17,2 milioi euro. 

Azkenik, Nafarroako Parlamentuko aurrekontua 17,1 milioi eurokoa izanen da; Nafarroako Ikus-entzunezkoen Kontseilukoa, 645.000 eurokoa; eta Nafarroako Kontseilukoa, 588.417 eurokoa. (






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

